
Россияса Президент Владимир Путин ошкис Коми Республикаса Юралысьлысь вӧзйӧм сӧвмӧдны “войвывса авиаузел”

Коми Республикаын да сы дорӧ матысса дінмуясын сынӧдті йитӧдъяссӧ водзӧ сӧвмӧдӧм йылысь сёрни паніс Коми Республикаса Юралысь Вячеслав Гайзер Владимир Путинкӧд аддзысьлігӧн вӧльгым тӧлысь 7 лунӧ.

“Ме юӧрті Россияса Президентлы, мый вӧчӧма республикаын куим во чӧжӧн, медым дінмуын бӧр кыпӧдны лӧсьыд авиайитӧдъяс, да висьталі водзӧ вылӧ планъяс йылысь. На пиысь ӧти – выльмӧдны Сыктывкарса аэропорт – лӧсьӧдны тырвыйӧ войтыркостса терминал. Ӧні канму мудоръясті лэдзан сынӧдвыв пунктлӧн - “Сыктывкар” войтыркостса аэропортлӧн плӧщадьыс оз сет позянлун ас пыр лэдзны унджык самолёт. Та понда и дінмуса туризм паськӧдӧмсӧ, и матысса да ылі суйӧр сайӧ йӧзӧс новлӧдлан позянлунъяссӧ ёна дзескӧдӧма. Коми Республикаса Веськӧдлан котыр “Комиавиатранс” компаниякӧд ӧтвылысь дась стрӧитны выль терминал. Ми корим Президентӧс сетны колана тшӧктӧмъяс Россияса Веськӧдлан котырлы. Владимир Владимирович пуктіс миян документъясӧ ассьыс визасӧ. Ми кутам уджавны колана министерствояскӧд. Тайӧ уджыс, дерт, босьтас уна кад, сӧмын бала серти дасьтысьӧмыс вермас нюжавны дзонь во кежлӧ, но миян водзын пуктӧма мог и ми веськӧдам уджнымӧс сы вылӧ”, - журналистъяскӧд талунъя сёрни дырйи пасйис Коми Республикаса Юралысь Вячеслав Гайзер.

Сідзжӧ Вячеслав Гайзер тӧдчӧдіс, мый Россияса Президентлӧн тшӧктӧм серти Транспорт министерство видлалас сьӧмӧн могмӧдан позянлунъяс, медым восьтны Коми Республика да мукӧд субъект костын нӧшта некымын авиарейс. [Пасйӧд. - Сыктывкарса аэропортысь 2013 восянь новлӧдлӧны ветлысь-мунысьӧс Перымӧ, Нарьян-Марӧ да Казаньӧ, водзӧ вылӧ планируйтсьӧны рейсъяс Нижний Новгородӧ. Видлавсьӧны позянлунъяс, медым восьтны сынӧдвыв туй Сыктывкарысь Архангельскӧ, Кировӧ, Салехардӧ, Челябинскӧ, Тюменьӧ, Уфаӧ, Самараӧ да Вологдаӧ.]

“Лоас кӧ ошкӧма тайӧ вӧзйӧмсӧ, позянаӧн лоас чинтыны тайӧ туйвизьяс серти билетъяс вылӧ донъяссӧ, а сідзкӧ – сынӧдті ветлысь-мунысьлӧн лыдыс содас”, - пасйис Коми Республикаса Юралысь.

